
Без әле кәттә түгел 

//ИЛНАР ХӨСНУЛЛИН// 

Татарстан Президенты Рөстәм Миңнеханов әнә шулай диде. Аның сүзлә​ренә караганда, республикада спорт, туризм һәм яшьләр сәясәте юнәлешләрендәге эш башланып кына килә әле. Быелдан исә массакүләм спортка да зур игътибар бирергә җыена​лар. Миңнеханов Казанда башланган спартакиаданы бөтен республикага җәел​дерергә тәкъдим ясады. 

Узган ел Татарстан Яшьләр эшләре, спорт һәм туризм министрлыгына барлыгы 2 миллиард 3 миллион 396 мең сум ача бүлеп бирелгән. Бу тармакларга кергән оешма хезмәткәрләренең бер айлык хезмәт хакы исә 7 мең 776 сумны тәшкил итә. Былтыр республикада 158 спорт корылмасы сафка баскан һәм аларның саны 8 мең 968га җиткән. Татарстан спортчылары илкү​ләм һәм халыкара ярышларда 589 медаль яулаган. Ә менә спорт белән шөгыльләнүче​ләр саны бар халыкның 23,5 процентын гына тәшкил итә. Шәһәрләр арасында иң яхшы күрсәткеч Баулы белән Буада, иң начары исә Казанда. Районнар арасында беренче урында – Зәй, иң түбән күрсәткеч Түбән Камада. Министр Рафис Борһанов коллегия утырышында әнә шундый саннар китерде. 

Республика министры җиткергән мәгълүматлар мо​ның белән генә чикләнми, әмма коллегиядәге төп чыгыш буларак федераль җитәкченең доклады истә калды. Чөнки Россия спорт, яшьләр сәясәте һәм туризм министры Виталий Мутко, ниһаять, безнекеләрнең ни өчен Ванкуверда хурлыкка калуын әйтеп бирде. Хәтерләсәгез, узган Кышкы Олимпиадада Россия вәкилләре медальләр саны буенча беренче ун команда арасына да эләгә алмады. Спорт белгечләре генә түгел, сәясәтчеләр дә Ванкуверда кәеф-сафа корган спорт җитәкчелегенең үз вазыйфаларыннан баш тартуын таләп итте. Олимпия комитеты рәисе Леонид Тягачев отставкага китәргә мәҗбүр булды, ә менә Мутко үз урынында калды. “Ванкувердан соң безне нык тәнкыйтьләделәр, – диде ул. – Шуңа күрә дөрес нәтиҗәләр чыгарып, сабак алырга кирәк иде. Кечкенә генә кимчелек тә бу өлкәдә тискәре нәтиҗә​ләргә китерергә мөмкин. Кышкы Олимпиада илдә спортны үстерү, спортчылар әзерләүдә фәнни, методик һәм медицина мәсьәләләре​нең артта калуын күрсәтте”. 

Аның сүзләренә караганда, Россиядә 2006 елга кадәр спорт кайгысы юк иде. Бу юнәлешне үстерү стратегиясе әле ике ел элек кенә язылды. Ә ил бюджетында спортны үстерүгә тотылачак чыгымнар турындагы маддә быел гына пәйда булды. “Бүген исә кайбер спорт төрләре буенча ярышка җибәрерлек спортчылар да юк хәтта”, – дип сөйләде министр. Хәтта спортчылар белән генә дә булмый. Федераль министр фикеренчә, спортны фән, белгечләр һәм ныклы матди-техник базасыннан башка үстерү мөмкин түгел. Әнә шуңа күрә быелдан студентлар кабул итәргә җыенган Идел буе физик культура һәм спорт академиясенә зур өметләр баглана. Моннан тыш, бу уку йортында дүрт юнәлеш буенча спортчылар әзерләү теләге дә бар. 

Эшләр академия кысаларында гына калмаячак. Билгеле булганча, Россиядә профессиональ спортчылар әзерләү өчен махсус үзәкләр ачу күздә тотыла. Татарстанда 30 төргә игътибар бирелә​чәк. “Талантлы балалар бар. Тик алар спорт мәктәбен тә​мамлагач, кая барсын? Менә шу​ның өчен федераль үзәк махсус акчалар бирә. Әмма ул акчалар тамгалы булачак. Ягъни алар өчен җавап тотарга туры киләчәк”. Сүз уңаеннан, Мутко спорт төбәге булып саналучы Татарстанда да барысының да ал да гөл тү​геллеген телгә алды. Җыелма командага эләгү​челәр аз, спорт белән даими шөгыль​ләнүче студентлар саны буенча да күп төбәкләрдән калышабыз икән. 

“Ә без үзебезне иң кәттәләрдән санап, көндәшләре​без юк дип буш хыялларга бирелмибез дә, – диде Татарстан Президенты Рөстәм Миң​неханов. – Республикада спорт, туризм һәм яшьләр сәясәте юнәлешләрендә зур эшләр башкарылды. Әмма без юлның башында гына әле. Башкарасы эшләр күп. Өйрә​нәбез, кимчелекләрне ачык​лыйбыз”. 

Шулай да соңгы еллардагы уңай үзгәрешләрне телгә алмый мөмкин түгел. Универсиадага әзерлек кысаларында Казанда ике ел эчендә 25 спорт корылмасы ачылды. “Россия​дә башка бер генә мондый кала да юк, – диде республика башлыгы. – Ил җитәкчелегенә зур рәхмәт. Барысының да дөрес эшләнгән булуын раслаячакбыз. Әле бүген генә корылмалар төзү өчен федераль бюджеттан тагын 10,5 миллиард сум акча килүен хәбәр иттеләр. Эш бара. Спорт мәсьәләсендә берни эшләнми дип бары тик оятсыз кешеләр генә әйтә ала. Үзгәрешләрне үзегез күреп торасыз. Һәрберебез спорт белән шөгыльләнергә тиеш. Бу бит дәү​ләткә түгел, ә кешенең үзенә кирәк. Шуңа күрә, әйдәгез, Казанда башланган спартакиаданы бөтен республикага җәелдерәбез. Анда һәркем катнашсын”. Рөстәм Миңнеханов федераль үзәк белән элемтәләр турында да сөйләде. Бу мөнәсәбәтләр тагын да яхшырсын өчен исә кичә Татарстан Республикасы һәм Россия Спорт, яшьләр сәясәте һәм туризм министрлыгы арасында физик культура һәм спортны үстерүдә хезмәттәшлек турында килешү имзаланды. 

